
భోజరాజీయము ఆశ్వా 6










	ఆ.	
ఇంకఁ బెనగ వలవ దిచట నేఁ దడపిన

నచట ననృతదోష మావహిల్లు

దానఁ జేసి యగు నధమలోక మంత సే

యంగ నేల పనుప వయ్య నన్ను.'

	చ.	
అని యిటు లెట్టకేలకు నిజాత్మజు శోకదవాగ్నికీల లొ

య్యన వచనాంబువర్షమున నాఱఁగఁ జేయుచు దాని నచ్చటం

గొనకొని యుండఁగా నిలిపి కూరిమితోఁ బులి యున్నయట్టి య

వ్వనమునకున్ రయం బెసఁగ వచ్చుచునుండఁగ నంత నక్కడన్.

	వ.	
అప్పులి యి ట్లని వితర్కించు.

	క.	
'పాటి గలదె పసరమునకు

వ్రేటలనిం గదిసినపుడె విఱువక నే న

మ్మాటల బేలుపడితి మొగ

మోట దరిద్రత్వమునకు నొగిఁ బొత్తయ్యెన్.

	క.	
తానొక నిజమరి పోలెం

బూని పలికెఁ బెక్కు శపథములు కడపటఁ దాఁ

గానియదివోలె నాఁకొని

యే నిచ్చట నున్కి దలఁప దెటు వోయె నొకో.

	క.	
పులిచేతఁ జిక్కి యొక యి

మ్ముల విడివడి పోయి దానిముందఱి కేగో

వులు మరలి వచ్చు నేలా

తలపోఁతలు నోరికండ తప్పెం దప్పెన్.

	క.	
ఏ దానితోడి చలమున

నేదినమున నైన నొక్కయెడ నడరి గత

చ్ఛేదము సేయక యూరక

పోదునె యిటు గాక యున్నఁ బులినే నేనున్.'

	చ.	
అని యుదరాగ్నిచేఁ బరవశాత్మకయై ధృతి మాలి నెమ్మనం

బునఁ దలపోయుచున్నపులి ముందటి కప్పుడు వచ్చి నిల్చెనో

